
Gwasanaeth Syria
Fore Sul, 15fed Medi, cynhaliwyd gwasanaeth arbennig yn y Capel gyda chriw o’r aelodau yn cymryd rhan.  Fe’n hatgoffwyd am y nifer fawr o bobl yn y Bont a’r Hendy a ymatebodd yn y Cyfrifiad eu bod yn “Gristnogion” ond nad ydynt yn mynychu gwasanaethau nac yn addoli mewn unrhyw gapel nac eglwys. Fe’n cyfeiriwyd wedyn at ein dyletswydd fel Cristnogion i ddangos cariad at gyd-ddyn. Soniwyd am ein cyfraniad at y Banc Bwyd lleol ac am yr angen am gymorth i ffoaduriaid Syria. Ein gobaith a’n gweddi yw cael byd o dangnefedd a heddwch. Gwelsom luniau o’r awyrennau di-beilot (y “drones”) sy’n cael eu profi yn Aberporth ac fe’n hatgoffwyd am Ddydd  Heddwch (21 Medi). Roedd y lluniau ar y sgrin yn ategu’r neges ar lafar ac ar gan.

Yn dilyn yr oedfa, roedd lluniaeth ysgafn yn y Neuadd a stondin gyda phlant a ieuenctid y Capel yn gwerthu “pethau melys” ac elw’r cwbl yn mynd at Apêl Syria. Casglwyd dros £270, ymdrech ganmoladwy. 

Cyngerdd Llanddarog

Cynhaliwyd cyngerdd arbennig iawn yn y Capel ym mis Mehefin. Roedd Côr Llanddarog, dan arweiniad Meinir Richards, wedi perfformio Er Hwylio’r Haul (Robat Arwyn). Daeth cynulleidfa deilwng o bell ac agos  i glywed y perfformiad a’r  ymateb oedd “gwefreiddiol”, “rhagorol” a’n bod yn ffodus o fod wedi cael clywed perfformiad safonol iawn. Yr artistiaid oedd Rhian Mair Lewis a Gwynedd Parry, gyda Tudur Dylan fel llefarydd a Meinir Jones-Parry a Christopher Davies yn cyfeilio. 

Yn dilyn y perfformiad, darparwyd gwledd yn y Neuadd ar gyfer yr holl artistiaid. Noson i’w chofio yn wir. 

Cymanfa Ganu

Fe fyddwch yn ymwybodol bod y Gymanfa Ganu wedi dod i ben mewn sawl ardal yng Nghymru. Mae’r Gymanfa gyda ni yma yn y Bont yn dal i fynd, ond mae angen i ni gefnogi os ydym am iddi barhau. Da chi, dewch i gefnogi ddydd Sul, 6ed Hydref! Ac os gallwch, ymunwch â’r côr ar y llofft i godi’r canu. Mae presenoldeb pawb yn cyfrif. 

	Gair y Gweinidog


Calonogol iawn oedd yr ymateb i ymdrech plant ac ieuenctid yr Ysgol Sul  Ddydd Sul, 15fed Medi i godi arian i gynorthwyo ffoaduriaid Syria fel rhan o Apêl Cymorth Cristnogol sydd yn rhan o DEF (Disasters Emergency Fund).  Fel canlyniad i’w hymdrechion ar ôl yr oedfa  casglwyd swm anrhydeddus o dros £270. Diolch i bawb a gyfrannodd. 

Yn y misoedd sydd i ddod, fel eglwys, byddwn yn cyfrannu at wahanol achosion da sef Apêl Rwmania, Operation Christmas Child, Octavio, Ffair Hydref Cymorth Cristnogol ac yn y flwyddyn newydd, Apêl Undeb yr Annibynwyr – Apêl Haiti. Sefydlwyd Banc Bwyd hefyd i gynorthwyo pobl  sydd mewn angen.   Yn ychwanegol at hyn ry’n ni’n ceisio ymateb ar frys i unrhyw argyfwng sydd yn codi. Mae cefnogi’r achosion da yma yn parhau i fod yn rhan pwysig o’n gwaith a’n tystiolaeth fel Eglwys Iesu Grist:  “Yn gymaint ag ichwi ei wneud i un o’r lleiaf o’r rhain, fy mrodyr, i mi y gwnaethoch” (Mathew 25:40). 

       ‘Pam rhoi?’ medde rhai o’n hamgylch. Yn ei ail lythyr at y Corinthiaid dywed yr Apostol Paul  fod rhoi  yn gwneud tri peth.

1.
Mae e’n cynorthwyo eraill 

2.
Mae e’n adlewyrchu cariad Duw yn ein calonnau ni

3.
Mae’n adlewyrchu cariad Duw tuag atom.

Nododd Paul mai Duw sy’n plannu’n ein calonnau y cariad sy’n hanfodol er mwyn meithrin ysbryd hael. 
Trwy roi ry’n ni’n dangos dau rinwedd mawr yn ein bywydau – ffydd yn Iesu Grist a chariad at gyd-ddyn – dyna’r ddwy ochr i’r bywyd Cristnogol. Yn llythyr Iago darllenwn y geiriau  -“… y mae ffydd heb weithredoedd yn farw.” (Iago 2:26). Diolch yn fawr i chi unwaith eto am eich cefnogaeth i’r gwahanol achosion da yma – mae’n dangos yr Efengyl yn ei dillad gwaith. 

	Gwasanaethau


Hydref  6


10.30 a 6.00  Cymanfa  Ganu Pontarddulais

Hydref  13


Gweinidog                                                                                                                                                                                                                     
Hydref  20


11.00 – Oedfa Diolchgarwch
Hydref  27


Mr. Brian Owen

Tachwedd 3


Gweinidog (Cymun)

Tachwedd  10


Gweinidog (Sul y Cofio)  

Tachwedd 17


Gweinidog (Operation Christmas Child)

Tachwedd 24


Gweinidog 

Rhagfyr 1


Gweinidog (Cymun)  

Rhagfyr  8


Mr. Peter Hallam                                                 

Rhagfyr  15


Gweinidog

Rhagfyr 22


Oedfa Nadolig Plant/Ieuenctid         

6 pm  Gwasanaeth Golau Cannwyll- Criw o Aelodau 
Rhagfyr 25 (Y Nadolig)
 9.00 Hope-Siloh Cymun Undebol     

Rhagfyr 29


Gweinidog     
	Cymdeithas Cyfeillion


Dydd Sul, Hydref 20 


Cinio’r Cynhaeaf am 12:30 (Clwb Rygbi Pontarddulais)

Prynhawn Mercher, Tachwedd 13
Alun Wyn Bevan am 2 o’r gloch

Dydd Sul, Rhagfyr 1


Cinio Nadolig am 12:30 (Tafarn y Deri)

Bore Sadwrn, Rhagfyr 7

Ffair Nadolig (Neuadd y Capel)

	Newyddion

Octavio

Daeth hi’n amser i ni gasglu i noddi Octavio am flwyddyn arall. Mae ef bellach yn 14 oed ac ym mlwyddyn 8 yn Ysgol Mazoe. Gellwch weld y gwaith da sy’n cael ei wneud yn ardal Chioco, Mozambique, wrth fynd ar wefan World Vision. Mae’r llythyr diweddaraf yn nodi i Octavio a’i deulu elwa'r llynedd o gymorth ynglŷn ag iechyd, amaeth ac addysg. Roedd ein harian ni yn benodol wedi prynu adnoddau ysgol i Octavio hefyd. 

Mae gofyn i ni, fel eglwys, godi £230 i’w noddi am flwyddyn arall. Bydd y bocs yn y cyntedd dros yr wythnosau nesaf. Os na fyddwch yn gallu dod i’r Capel dros yr wythnosau nesaf, plîs anfonwch gyfraniad gyda rhywun arall. Petai pob aelod yn cyfrannu, byddai £2 y pen yn ddigon, ond yn anffodus dros y blynyddoedd diwethaf bu’n anodd cyrraedd y nod a llai o aelodau nag arfer yn cyfrannu. 

Banc bwyd Pontarddulais a Gorseinon (Ymddiriedolaeth Trussell)

Mae modd i chi helpu pobl leol mewn argyfwng trwy brynu rhai o’r eitemau ar y rhestr isod a’u rhoi yn y bocs casglu ym mlaen y capel. Bydd y bocs yn cael ei gludo at y Banc bwyd lleol yng Ngorseinon yn rheolaidd – felly mae modd i chi gyfrannu yn rheolaidd neu yn achlysurol. 

· Llaeth (UHT/Powdwr)

· Siwgr

· Sudd Ffrwythau (carton)

· Cawl/Sŵp (tun/paced)

· Saws pasta/cyri

· Tomatos (mewn tun)

· Llysiau (mewn tun)

· Ffâ pob/spageti

· Grawnfwydydd

· Pwdin Reis (mewn tun)

· Bagiau tê/coffi parod

· Mash parod/Tatws mewn tun

· Reis/pasta

· Cig/pysgod mewn tun

· Ffrwythau mewn tun

· Bisgedi

Am fwy o wybodaeth am y Banciau bwyd, ewch i http://www.trusselltrust.org/foodbank-projects

Cyngerdd Cantorion Pontarddulais
Unwaith eto eleni, cawsom y pleser ym mis Gorffennaf o fwynhau cyngerdd blynyddol Cantorion Pontarddulais yng nghapel Hope-Siloh. Yr unawdwyr gwadd oedd Helen Mason a Nigel Hopkins gyda Clive Phillips yn cyfeilio iddynt. Arweinydd y cor, ers eu cychwyn yw Ifor Miles a’r cyfeilydd yw Ian Lewis. 

Noson Goffi Lleisiau Lliw – (Arian at Macmillan)
Nos Fawrth 15eg Hydref. Neuadd Hope-Siloh. Dewch i gefnogi! 
	Newyddion


Llongyfarchiadau

Ry’n ni’n llongyfarch rhai o ieuenctid yr eglwys a fu’n llwyddiannus yn yr arholiadau allanol TGAU a lefel ‘A’eleni ac yn anfon ein dymuniadau gorau iddynt i’r dyfodol. Dymunwn yn dda i Jennifer ar ei hymddeoliad yn ystod yr haf. Pob rhwyddineb a bendith i’r dyfodol.

Babi Newydd

Rydym yn llongyfarch Stuart a Rhian Evans ar enedigaeth eu plentyn cyntaf, Ffion Alys ac yn dymuno dda iddynt fel teulu. Llongyfarchiadau hefyd i mamgu a datcu, Alun a Gwenda Evans, ac i’r hen famgu Mrs Blodwen Evans sy newydd ddathlu ei phenblwydd yn 100 mlwydd oed.

Cyfarchion Penblwydd 

Yn ystod y misoedd diwethaf mae nifer o’n haelodau hynaf wedi dathlu eu penblwyddi a rhai ar fin dathlu

·  Mrs Blodwen Evans yn 100 mlwydd oed ym mis Gorffennaf

·  Mr Vernon Lewis yn 90 ym mis Awst

· Fe fydd Mr Ben Herbert yn 95  mis nesaf

· Fe fydd Mrs Sally Evans yn 95 oed ym mis Tachwedd.

Danfonwn gyfarchion penblwydd iddynt a’n dymuniadau gorau i’r dyfodol.

Nodyn i’ch dyddiadur 

Bydd Ffair Nadolig eto eleni, ar y Sadwrn cyntaf ym mis Rhagfyr, i godi arian i’r Capel. Nodwch y dyddiad, os gwelwch yn dda: 7fed Rhagfyr am 10.30. Byddem yn gwerthfawrogi unrhyw gyfraniadau, yn enwedig cynnyrch cartref.

Dymuniadau Gorau

Estynnwn ein dymuniadau gorau i aelodau a fu mewn ysbytai yn ddiweddar, gan gynnwys Mrs Betty Davies, Mrs Tegwen Herbert, Mrs Gaynor Miles, Mr Ifor Miles  a Mrs Megan Thomas, Heol Bolgoed.  Cofiwn hefyd am ein holl aelodau sydd mewn cartrefi preswyl neu’n gaeth i’w cartrefi a dymunwn yn dda iddynt.  

Marwolaethau

Trist yw cofnodi marwolaeth un o’n haelodau yn ystod y mis diwethaf, sef Mr Tony Davies, Twyniago.  Fel eglwys rydym yn cydymdeimlo’n ddwys gyda Mrs Marie Davies a’r teulu oll  yn eu galar a’u hiraeth.  Rydym yn cydymdeimlo hefyd gyda Mrs Jennifer Clarke, sy wedi colli ei mam yng nghyfraith ac Owain a Heledd  eu mamgu, Mrs Marion Clarke oedd yn byw yn Nhregwyr. Ac ry’n ni’n cydymdeimlo hefyd gydag unrhyw aelod arall sy wedi colli perthnasau yn ystod y misoedd diwethaf.  

Bore Coffi

Mae’n hysbys i bawb bellach y cynhelir Bore Coffi Hope-Siloh ar fore Gwener cyntaf y mis. Da yw gweld cynifer yn mwynhau coffi a chlonc yn y Neuadd. Mae’r cacennau bob amser yn wledd i’r llygaid yn ogystal â’r stumog! Mae Iris, sy’n sicrhau bod rhywrai’n pobi ar ein cyfer bob mis, yn eich gwahodd i gynnig gwneud teisennau yn achlysurol. Os yw’r ddawn gennych, mynnwch air gydag Iris a dewch i ‘r Bore Coffi. Rydym yn codi tua £100 y mis i’r Capel.

Trefnu “lifft”

Mae nifer o’n haelodau yn cael trafferth cyrraedd y Capel i ddod i wasanaeth neu Fore Coffi. Ond pe byddai rhywun yn cynnig “lifft” mewn car iddynt, yna fe allent ddod. Mae’r Is-bwyllgor Cyfathrebu a Bugeilio felly yn apelio am wirfoddolwyr a fyddai’n barod i gludo pobl yn eu ceir i’r Capel. Os ydych yn barod i wneud rhowch eich enw a’ch rhif ffôn i un o’r swyddogion.

Ar y llaw arall, os hoffech chi gael eich cludo i’r Capel mewn car, peidiwch oedi cyn rhoi’ch enw hefyd. Dylem wedyn allu trefnu bod pawb yn cyrraedd pryd bynnag y maen nhw’n dymuno. 

	Newyddion


Gwasanaethau mewn cartrefi

Ym mis Gorffennaf aethom unwaith eto i’r Hafan, Llys y Tywysog, Llys Gwyn a’r Hollies i gynnal gwasanaeth byr. Rydym yn cael croeso yn y cartrefi hyn a’r trigolion yn mwynhau ymuno i ganu ambell emyn. Fel arfer Marie Lynne sy’n cyflwyno neges fer ac mae Ifor yn canu unawd, rhywrai eraill o’r criw yn darllen salm a gweddïo.   Dewch, ymunwch â ni y tro nesaf i gyflwyno gwasanaeth yn y Gymraeg i rai o’n haelodau a’u cyd-breswylwyr. 

Dadorchuddio Cofeb

Ar Ddydd Sul, Medi 15fed, dadorchuddiwyd cofeb i’r diweddar Parchg Caradog Evans, ein cyn weinidog, yng Nghapel Philadelphia ble bu hefyd yn weinidog  o 1988 i 2008. Dadorchuddiwyd y gofeb gan Mrs Mair Evans a rhoddwyd teyrngedau gan Mr Brynmor Thomas ar ran Philadelphia a Mr Eric Jones ar ran Hope-Siloh gyda  Mr Geraint Evans yn siarad ar ran y teulu. Da oedd gweld rhai o aelodau Hope-Siloh yn bresennol i rannu yn yr achlysur mewn oedfa fendithiol. Dyma’r geiriau a ymddangosodd ar y Gofeb:

Oeda ei bob symudiad – a’i holl oes

Yn lleisiau’i berfformiad,

Yn troi’r tŷ at eiriau’r Tad

A mawredd Un cymeriad.                                                                                                    GR

Y Dosbarth Beiblaidd

Mae’r Dosbarth Beiblaidd yn mynd o nerth i nerth gyda nifer dda yn mynychu’n rheolaidd. Daeth tymor yr Haf i ben gyda phererindod i Langeitho, Tregaron, Soar y Mynydd a Llanymddyfri. Rydym yn hynod o ffodus fod tri gweinidog yn arwain yr astudiaethau, sef ein gweinidog ni a’r Parchedigion Alan Jones a Gerald Jones. Beth am ymuno gyda ni y tymor yma i ehangu eich gwybodaeth o sylfeini’r ffydd, ac i fwynhau clonc a phaned? Cewch groeso cynnes!

         Pob yn ail Ddydd Mawrth yn y Capel Bach Bethesda, Llangennech am 2 o’r gloch.




Cymorth Cristnogol
Ffair Cymorth Cristnogol Nos Wener 11eg o Hydref am 6 o’r gloch  yn Neuadd Hope-Siloh. Agorir gan y Gweinidog.  Tocyn £1-50. Byddwn fel eglwys yn gyfrifol am y stondin deisennod.

Cyfundeb Dwyrain Caerfyrddin a Brycheiniog

Cafodd Marie Lynne gyfle i arwain mewn Cyfarfod o Rhaglen Datblygu yr Undeb yn Aberystwyth yn ddiweddar. Eglurodd sut rydym wedi defnyddio’r nawdd a dderbynasom fel eglwys i ddatblygu Cwlwm a gweithgareddau’r Clwb Ieuenctid yn y gwersyll yn Llanmadog. Diolch i  Eric am gwbwlhau’r ffurflenni cais.

Cyngor Eglwysi Cymraeg Pontarddulais a’r Cylch

Hydref 6 – Cymanfa Ganu Undebol yn Hope-Siloh 10.30 y.b. a 6.00 y.h
Tachwedd 7 – Gwasanaeth am 7.00 y.h. yn y Babell

Rhagfyr 5  - Gwasanaeth Nadolig am 7.00 yn Libanus, Yr Hendy am 7.00 y.h.

Rhagfyr 25 – Cymun Undebol am 9.00 y.b. yn Hope-Siloh

Rhagfyr 29 – Plygain am 5.30 y.h. yn Eglwys San Mihangel

Deiseb

Ar 24 Gorffennaf cyflwynwyd ein deiseb i’r Cyngor Sir trwy law ein cynghorwyr lleol. Llofnodwyd y ddeiseb gan 600 o bobl, yn gofyn i’r Cyngor gymryd y camau priodol i sicrhau dymchwel adfeilion Capel Siloh. Ymddangosodd erthygl a llun yn yr Evening Post, a bellach rydym yn aros am ymateb y Cyngor. Os yw’n negyddol, byddwn yn ystyried camau pellach eto. 

	    Plant ac Ieuenctid


Clwb Ieuenctid - Taith Llanmadog (Gorffennaf 2013)                                  

Yn ystod Gorffennaf 2013, buom ni fel plant o glybiau ieuenctid Seion a Hope- Siloh  i Wersyll Cristnogol Llanmadog. Cafodd pawb lawer o hwyl, yn gwneud ffrindiau a gweithgareddau wrth addoli’r Arglwydd. Yn ogystal â phlant ac oedolion Cymru, daeth Americanwyr draw o dalaith ‘Oklahoma.’ Thema y flwyddyn hon oedd y ffilm ‘Cars,’ a buom yn gwylio rhannau o ‘Cars’ a dysgu gwersi o’r ffilm!

· “Roedd Llanmadog yn dda iawn oherwydd roedd llawer o bobl i gwrdd ac i wneud ffrindiau efo. Roedd y gemau i gyd yn ‘amazing’ ac roedd yn ddefnyddiol dysgu mwy am Dduw” – Ffion Jones, 14

· “Roedd pob darn yn ‘amazing’ a roedd pawb wedi mwynhau!” – Megan Davies, 12

· “Roedd Llanmadog yn le arbennig i wneud ffrindiau a cael hwyl wrth addoli Duw” – Sion Tiplady, 13

· “Roedd Llanmadog yn hwyl iawn, roedd yn hwyl dysgu pethau newydd am Dduw!” – Sara Jones, 14

· “Roedd Llanmadog yn gret, roedd y gemau yn llawn hwyl! Roedd yn gyfle gwych i addoli Duw, a gwnaethom llawer o ffrindiau newydd” – Heledd Jones, 12

· “Roedd Llanmadog yn hwyl a sbri, chwaraeon a gemau fel pêl-droed, hoci a llawer mwy. Dysgon ni fwy am Dduw a Iesu!” – Luccia Owen, 11 

· “Roedd Llanmadog yn llawer o hwyl. Cafodd pawb hwyl, o chwarae ar y traeth i chwarae criced. Roedd pawb wedi cael hwyl trwy addoli a dysgu mwy am yr Arglwydd.” – Elin Jones, 12

· “Roedd yr Arweinwyr yn llawer o help i mi wrth i ni dyfu yn fy mherthynas gyda’r Arglwydd.” – Tomos Roberts-Young, 21

· “Roedd Llanmadog yn gyfle da i wneud ffrindiau newydd a oedd yn Gristnogion. Roedd y gemau a’r gweithgareddau yn hwyl iawn hefyd! Roeddwn wedi mwynhau ‘Llanmadog’s got Talent!’” – Lowri Jones, 12

Fel y gallwch weld, cafodd pawb a aeth llawer o hwyl! Gobeithiwn wneud yr un daith eto'r flwyddyn nesa, ond mae digon o amser i fynd tan hynny!




Sion Tiplady, 13

	    Plant ac Ieuenctid


Mabolgampau’r Ysgol Sul– M.I.C.

Daeth tymor arall o weithgareddau M.I.C i derfyn gyda digwyddiad mwyaf poblogaidd y flwyddyn, sef y mabolgampau dan do. Cystadleuodd 35 o’n plant a’n hieuenctid yn y rowndiau rhanbarthol a’r rowndiau terfynol, gyda nifer dda yn cyrraedd y rownd derfynol yng Nghaerfyrddin. Llongyfarchiadau gwresog i’r canlynol a fu’n fuddugol yn y rownd derfynol:
· Medi Thomas

rhedeg 2 lap a neidio cyflym

· Luccia Owen

taflu pwysau

· Rhys Tiplady

taflu pwysau

· Siôn Tiplady

taflu pwysau a neidio cyflym

· Sara Jones

taflu pwysau

· Ffion Jones

naid hir

· Holly Batcup

taflu gwaywffon

Daeth ein tîm cyfnewid sef Rhys, Siôn, Lowri a Sara yn ail allan o chwe tîm. Tipyn o gamp gan ystyried eu bod yn cystadlu yn erbyn timoedd oedd yn cynnwys aelodau oedd yn ddeunaw mlwydd oed!

Dyddiadur M.I.C. am y misoedd nesaf:

Hydref – Tachwedd   -  Taith Stori’r Mis

Dydd Sul Tachwedd 3ydd  -  Oedfa ‘Joio gyda Iesu’

                                               Capel Gellimanwydd, Rhydaman am 2.30 y.p.

	    Plant ac Ieuenctid

Y Clwb Babanod

Mae tua 25 o blant ar gofrestr y Clwb Babanod gyda rhyw 15 yn mynychu bob wythnos.  
Cafwyd trip i Funsters ddiwedd tymor yr Haf, a noson gymdeithasol i rieni yn Rasoi fis Awst. 

Braf oedd croesawu nifer o blant bach newydd fis Medi.  Hyfrydwch yw cael croesawu nifer o aelodau a ffrrindiau’r capel i’r clwb gyda’u hwyrion ac wyresau!

Trip Ysgol Sul

Pan agorais i’r llenni ar fore dydd Sadwrn, 6 Gorffennaf, roeddwn yn llawn cyffro. Roedd yr awyr yn berffaith las y tu allan - diwrnod arbennig ar gyfer ein trip Ysgol Sul i Ddinbych y Pysgod! Roedd y siwrnai yn hwyl, gyda phawb yn trafod beth oedden nhw eisiau gwneud yn Ninbych y Pysgod. Pan gyrhaeddon ni  Ddinbych y Pysgod, aethon ni am (ail!) frecwast gyda’n ffrindiau cyn mynd lawr i’r traeth. Cawsom ni gêm hyfryd o griced, ac adeiladodd rhai o’r plant ‘ceir’ tywod a phalu tyllau mawr yn y tywod. Mwynheuon ni bicnic ar y traeth, ond yn anffodus, roedd y gwylanod yn mentro dwyn eu siâr!! Roedd hi’n ddigon twym i nofio yn y môr hyd yn oed. Cyn mynd yn ôl i’r bws, aethom am dro cyflym o gwmpas y siopau a chafodd rai pobl hufen iâ. Cawsom ddiwrnod hyfryd yn llawn hwyl a sbri!

Tomos Beasley

Dyddiadur yr Ysgol Sul a’r Clwb Ieuenctid am y misoedd nesaf

· Cymanfa Ganu 6ed Hydref am 10.30 y.b.

· Gwasanaeth Diolchgarwch 20ed Hydref  am 11.00 – Casglu nwyddau i Apêl Rwmania
· Gwasanaeth ‘Operation Christmas Child’ – 17 Tachwedd  -  Bocsys Nadolig i blant anghenus 
· Gwasanaeth Nadolig yr Ysgol Sul a’r Clwb Ieuenctid – 22 Rhagfyr

· Partion Nadolig yr Ysgol Sul a’r Clwb Ieuenctid  -  dyddiadau i ddilyn!
· Ysgol Sul  - 9.45 y.b.

· Clwb Ieuenctid – Blwyddyn 5 i fyny pob yn ail  Nos Sul  6.00 – 7.30

· Astudiaeth Feiblaidd – Oed Uwchradd pob yn ail  Nos Sul 6.00- 7.30

